Ebrill 2008

Annwyl Gynrychiolydd

Dyma’r pecyn diweddaraf ar gyfer cynrychiolwyr UCAC sydd yn cynnwys: 

· Dau rifyn o Yr Athro gan gynnwys un rhifyn arbennig sydd â gwybodaeth bwysig a syniadau i gefnogi athrawon wrth iddynt ymdrin â’r sefyllfa o Fwlio mewn ysgol - fel lle addysgu ac fel gweithle.  Mae’r erthyglau’n cynnwys gwybodaeth a chyngor gan athrawon profiadol a Swyddogion UCAC, yn ogystal â mudiadau megis Achub y Plant, Mencap, NSPCC, Stonewall Cymru.  Gobeithiwn y bydd yn adnodd defnyddiol iawn i chi yn eich gwaith.  Cofiwch ei osod ar wal yr ystafell athrawon.  
· Taflen Gwybodaeth Rhif 24, sef Y Camddefnydd o Bŵer yn y Gweithle: Bwlio ac Aflonyddu
· Taflen Gwybodaeth Rhif 28, sef Y Trothwy Perfformiad, arweiniad i aelodau UCAC ar wneud cais i groesi’r trothwy

· Poster i’w arddangos ar wal yr ystafell athrawon.
Rhai pwyntiau i’w hystyried:



· SAFONAU TROTHWY NEWYDD (SAFONAU ÔL-DROTHWY):


Efallai bod rhai o’r athrawon yn eich ysgol wrthi’n paratoi yn barod i gyflwyno cais i symud i fyny i’r raddfa gyflogau uwch ac yn llenwi Ffurflen Trothwy.  Mae’r Safonau wedi newid, ac mae yna ffurflen gyfan gwbl newydd ar gyfer Rownd 8 o’r Trothwy sydd yn cynnwys y Safonau Ôl-drothwy, fel y’u gelwir erbyn hyn.  Mae’r daflen amgaeedig yn rhoi cyngor i aelodau sydd yn llenwi’r ffurflen, a gobeithiwn bydd y wybodaeth o gymorth i chi fel cynrychiolydd.  Nid yw’r Safonau newydd yn berthnasol i’r sawl sydd yn barod i symud i fyny at U2 a U3.  Dyma’r amser i athrawon sydd yn barod i gamu i fyny i’r gris nesaf o’r raddfa gyflogau uwch atgoffa’r Pennaeth o hyn mewn llythyr.
Gall unrhyw aelod ffonio’r brif swyddfa i dderbyn copi personol o’r daflen wybodaeth, ac mae hefyd ar gael, ar ffurf Word, o wefan UCAC www.athrawon.com


· CWYN YN ERBYN ATHRO:  


Os ydych yn ymwybodol bod athro wedi derbyn cwyn neu gyhuddiad - mawr neu fach - yn ei erbyn, mae’n hollbwysig eich bod yn ei annog i gysylltu ag UCAC cyn gwneud dim arall.  Gadewch i swyddogion profiadol UCAC benderfynu ar ddifrifoldeb cwyn neu gyhuddiad ac ar y modd doethaf o ddelio â’r mater.  Ni ddylai 
athro rhyddhau unrhyw ddatganiad, ar bapur nac ar lafar, na chytuno i gyfweliad na chymryd unrhyw gamau eraill, nes ei fod wedi trafod gyda swyddog cyflogedig o UCAC.


· Y CWRICWLWM CENEDLAETHOL: 


Dylai pob ysgol fod wedi derbyn copïau o’r Cwricwlwm diwygiedig erbyn hyn.  Os oes gennych bryderon am unrhyw agwedd ohono, cysylltwch er mwyn i UCAC godi eich pryderon gydag Is- adran Cymwysterau a Chwricwlwm APADGOS (yr hen ACCAC). 


· YMGYNGHORIADAU: 


Os ydych yn gweithio yn y sector Uwchradd efallai byddwch yn ymwybodol o’r Ymgynghoriad ar y Cynigion Mesur Sgiliau a Dysgu (Cymru) 2008.  Mae’r drafft yn awgrymu deddfu ar hawliau disgyblion 14-16 oed i gael mynediad i nifer arbennig o gyrsiau (galwedigaethol ac academaidd), i AALl benderfynu ar Gwricwlwm Lleol ac i unrhyw Weinidog Addysg yn y dyfodol benderfynu ar y nifer o gyrsiau y bydd yn rhaid eu cynnig, ac ati.  Mae gan UCAC bryderon am rai agweddau o’r cynigion hyn, ac mae’n bwysig bod cymaint o bobl â phosib yn ymateb i’r Ymgynghoriad.  Bydd angen barn ar y Cynigion ar gyfer Cynigion Mesur Sgiliau a Dysgu (Cymru) 2008, erbyn 29 Ebrill. Cysylltwch, felly, yn fuan, os oes gennych ddiddordeb derbyn mwy o wybodaeth neu fynegi eich barn.



· CYNADLEDDAU SIR: 


Daeth nifer o faterion o bryder i’r amlwg yn y Cynadleddau Sir, gan gynnwys: diffyg cyllido digonol yn peryglu swyddi a pheryglu datblygiadau cwricwlaidd gan gynnwys y Cyfnod Sylfaen, llwyth gwaith wrth gyflwyno newidiadau i Gwricwlwm ac Asesu, amodau gwaith athrawon asiantaethau cyflenwi ac athrawon rhan amser, y cyfnod diogelu cyflog yn dod i ben ar ôl colli lwfans, problemau rheoli 
e-dechnoleg / ffonau symudol, ac ati.  Lle'r oedd digon o aelodau yn bresennol i wneud cworwm, ffurfiwyd cynigion i’r Pwyllgor Rheolau Sefydlog eu hystyried ar gyfer eu cyflwyno yn y Gynhadledd Flynyddol.  Os caiff y cynhigion eu derbyn gan y Cynadleddwyr yn y Gynhadledd Flynyddol, yna byddant yn dod yn rhan o bolisi UCAC.  



· CYNHADLEDD FLYNYDDOL: 


Cofiwch fod eich Sir yn danfon cynrychiolaeth i’r Gynhadledd Flynyddol (a gynhelir eleni yng ngwesty’r Parkway, Cwmbrân, 25-26 Ebrill) a bod hawl gennych chi, fel unigolyn, i ymuno â’r Gynhadledd.  Mae Jane Hutt, Gweinidog yr Adran Plant, Addysg, Dysgu Gydol Oes a Sgiliau wedi cytuno i siarad yn y Gynhadledd eleni, ac fe fydd cyfle i’w holi hi am faterion o bwys i ni fel undeb athrawon.  Cysylltwch â’r brif swyddfa am fanylion pellach. 


· CYSYLLTU Â CHYFREITHIWR: 


Pwysleisir na ddylai unrhyw aelod gysylltu â chyfreithiwr heb, yn gyntaf, siarad ag un o Swyddogion UCAC, ac na ddylech chi, fel Cynrychiolydd UCAC, gyfarwyddo unrhyw aelod i wneud hynny chwaith.  Os bydd aelod yn dod atoch i gael cyngor ac arweiniad ar fater sy’n ymwneud â’i waith, dylech ei gynghori i gysylltu â’r Swyddog Maes perthnasol: 
Eryl Owain, Swyddog Maes y Gogledd 

Dilwyn Roberts-Young, Swyddog Maes y De


· MANYLION CYSWLLT Y BRIF SWYDDFA: 





I dderbyn gwybodaeth bellach am unrhyw fater a godwyd yn y cylchlythyr, cysylltwch â ni ar y cyfeiriad hwn: ucac@athrawon.com
Tynnir eich sylw at dudalen 17 yn y Blwyddlyfr cyfredol sy’n nodi’r amodau o ran estyn cyngor a chymorth i aelodau.

Cofiwch gysylltu petai gennych angen unrhyw gyngor, gymorth neu ragor o gopïau o unrhyw boster neu daflen, neu wrth gwrs, os oes gennych chi unrhyw awgrymiadau am ffyrdd o wella’r gwasanaeth a gynigir i chi.
Yn ddiffuant

